
16/10-2019 

Simigaq Heilmann 

 

Imminut pilersorneq nunatsinni annertusarniarlugu Naalakkersuisut periusissiamik kingusinnerpaamik 

UKA2020-imi Inatsisartunut saqqummiunneqartussamik suliaqaqqullugit peqquneqarnissaannik 

Inatsisartut aalajangiiffigisassaattut siunnersuut. Periusissiaq aamma inatsisitigut aningaasatigullu 

aporfiit nutartigassat aaqqissuuteqqinnissaannut innersuussutinik imaqassaaq. 

(Inatsisartunut ilaasortaq Múte B. Egede, Inuit Ataqatigiit) 

(Siullermeerneqarnera) 

Najukkani nunalerinikkut tunisassianik tuniniaanerup annertusarneqarnissaanut atugassarititaasut 

pitsaanerpaajunissaat qulakkeerniarlugu Naalakkersuisut iliuusissatut pilersaarusiornissamik 

peqquneqarnissaannik Inatsisartut aalajangiiffigisassaattut siunnersuut. Siunissami sulinissamut 

piffissalersuummik iliuusissatut pilersaarut imaqassaaq Inatsisartunullu kingusinnerpaamik UKA 2020-mi 

agguaanneqassalluni. 

(Inatsisartunut ilaasortaq Stine Egede, Inuit Ataqatigiit) 

(Siullermeerneqarnera) 

 

Demokraatit siunnersuutinut marlunnut Inuit Ataqatigiinnit siunnersuutigineqarsimasunut tapersersuipput. 

 

Nammineq pilersorsinnaanissamut, aammalu narsaateqarnermik inuussutissarsiornerup iluani iliuusissanik 

peqartariaqarnerput pillugu isumaqataavugut. 

 

Demokraatit pingaartippaat narsaateqarnermi nioqqutissiornerup qanoq aaqqissuunneqarnissaa 

sukumiisumik misissuisoqassasoq. Tunisassiorneq eqqarsaatigalugu sammisat ukua eqqaarusunnarput 

tassaasut nunatta iluani inuussutissanik tuniniaaneq, imaluunniit nunanut allanut tuniniaaneq – taakkunani 

sorleq aallutissavarput? Pineqartut marluk tamarmik aallunnissaat ajunngikkaluarpoq, 

eqqumaffigissavarpulli taakku assigiinngissuteqarmata.  

 

Ilimangaara ataatsimiittarfimmi isersimasut tamatta kalaallit savaataanik naatsiiaataanillu nerinissarput 

orniginartikkipput. Nassuerutigisariaqarparpulli tunisassianik taakkuninnga avammut tunisassiornissaq 

ajornakusoorsinnaammat, tassami nunani allani naasorissaanermi tamakkuninnga tunisassiorneq 

akikinnermik tunisassiarisineqarsinnaasarmata.  

 

Taamaammat Demokraatit kissaatigigaluarpaat tunisassianik immikkuullarissunik pitsaassutsimikkullu 

qaffasissunik avammut nunanut akimanerusunut, allamiut nerisassataannik mamartulianik piserusuttunut 

tuniniaasarnissaq ukkatarinerusariaqaripput. Tamanna siunissaq ungasinnerusoq eqqarsaatigalugu 

iliuusissiornissaq kissaatigigaluarparput.  

Inuit Ataqatigiinniit siunnersuutit pineqartut marluk Naalakkersuisuniit naammasserusunneqarput, 

tamannalu Demokraatiniit naammagisimaarlugu oqaatigerusupparput.  

 

Siunnersuutit tamarmik akuerineqanissaannut innersuuppagut, aappassaaneerneqannginneranilu 

Aalisarnermut, Piniarnermut Nunalerinermullu Ataatsimiititaliamut suliarisassanngorlugu 

ingerlateqqippagut.  

 


